
 
 
 
 

 
 
 

ᐅᒥᖕᒪᐃᑦ ᓇᒧᙵᐅᖃᑦᑕᕐᓂᖏᑦ ᐊᒻᒪᓗ ᐱᑕᖃᐅᕐᓂᖏᑦ, ᐅᒥᖕᒪᖕᓂᒃ 

ᐊᐅᓚᑦᑎᓂᖅ MX-08, Boothia ᓄᕗᐊ, ᐋᒋᓯ 2017. 

 
 
 
 
 
 
 
 
 

 

 

 

 

 

 

 



 
 
 

 
 

 
  

ᐊᕙᑎᓕᕆᔨᒃᑯᑦ 

Department of Environment 

Avatiliqiyikkut 

Ministère de l’Environnement 

 

 

 
ᐅᓂᑉᑳᖅ ᐅᒥᖕᒪᐃᑦ ᓇᒧᙵᐅᖃᑦᑕᕐᓂᖏᓐᓄᑦ ᐊᒻᒪᓗ 

ᐱᑕᖃᐅᕐᓂᖏᓐᓄᑦ, ᐅᒥᖕᒪᖕᓂᒃ ᐊᐅᓚᑦᑎᓂᖅ MX-08, 

ᐋᒋᓯ 2017 

ᓇᐃᓈᖅᓯᒪᔪᖅ 

 

ᑖᒻᓇ ᓇᐃᑦᑐᖅ ᑎᑎᖅᑲᖅ ᑐᑭᓯᐅᒪᔾᔪᑏᑦ 

ᓇᐃᓈᖅᓯᒪᔪᑦ  ᐅᓂᑉᑳᒦᑦᑐᑦ ᐊᑎᖓ: “ᐅᓂᑉᑳᖅ 

ᐅᒥᖕᒪᐃᑦ ᓇᒧᙵᐅᖃᑦᑕᕐᓂᖏᓐᓄᑦ ᐊᒻᒪᓗ 

ᐱᑕᖃᐅᕐᓂᖏᓐᓄᑦ, ᐅᒥᖕᒪᖕᓂᒃ ᐊᐅᓚᑦᑎᓂᖅ 

MX-08, ᐋᒋᓯ 2017.” 

ᑖᒻᓇ ᐅᓂᑉᑳᖅ ᑎᑎᖅᑲᐅᔪᖅ ᖃᐅᔨᓴᐃᓂᕐᒥᒃ 

ᐋᖅᑭᒃᓯᔪᖅ, ᐃᓕᑕᖅᓯᑉᓗᓂ ᐊᑐᖅᑕᐅᔪᓂᒃ 

ᖃᐅᔨᓴᐃᓂᕐᒧᑦ, ᐅᖃᐅᓯᖃᖅᖢᓂ 

ᖃᓄᐃᖓᓂᐅᔪᓂᒃ, ᑐᓂᓯᑉᓗᓂᓗ ᓯᕗᓂᒃᓴᒥᑦ 

ᖃᐅᔨᒋᐊᖃᑦᑕᕐᓂᐅᓂᐊᖅᑐᓂᒃ ᐊᐅᓚᑦᑎᓂᕐᒧᓪᓗ 

ᐃᒪᓐᓈᖅᑑᑎᓂᒃ. 

ᓄᓇᕗᒻᒥ ᒐᕙᒪᒃᑯᑦ ᐃᓂᖃᖅᑐᑦ ᐊᐅᓚᑦᑎᓂᕐᒧᑦ 

ᐅᒥᖕᒪᖕᓂᒃ ᓄᓇᕗᒻᒥᑦ ᐊᒻᒪᓗ ᐅᖃᖃᑎᖃᕐᓂᒃᑯᑦ 

ᐊᐅᓚᑦᑎᖃᑎᒋᔭᖏᓐᓂᒃ, ᐱᔭᒃᓴᐅᑎᖃᖅᑐᓂᒃ 

ᖃᐅᔨᓴᐃᓂᕐᒧᑦ ᐊᒻᒪᓗ ᖃᐅᔨᒋᐊᖃᑦᑕᕐᓂᕐᒧᑦ 

(ᖃᑉᓯᐅᓂᖏᓐᓂᒃ ᓈᓴᐃᓃᑦ), ᐊᑐᕐᓂᐊᕐᓗᒋᑦ 

ᐊᐅᓚᑦᑎᕙᓪᓕᐊᓂᕐᒧᑦ.  ᐅᓂᑉᑳᖅ ᑐᓂᓯᔪᖅ 

ᓱᓇᑐᐃᓐᓇᓕᕆᓂᕐᒧᑦ ᑐᑭᓯᐅᒪᔾᔪᑎᓂᒃ ᐊᒻᒪᓗ 

ᐃᒪᓐᓈᖅᑑᑕᐅᔪᓂᒃ ᐃᑲᔪᕐᓂᐊᖅᑐᓂᒃ 

ᐃᓱᒪᓕᐅᕆᔨᓂᒃ ᐊᐅᓚᑦᑎᓂᐊᕐᓗᑎᒃ ᐅᒥᖕᒪᖕᓂᒃ 

ᑕᒡᕙᓃᑦᑐᒥᑦ ᐊᐅᓚᑦᑎᓂᐅᔪᒥᑦ.    

 

 

 

 

 

 

 

 

 

 

 

ᓇᐃᓈᖅᓯᒪᔪᖅ ᐊᑐᖅᑐᖅ ᑐᑭᓯᐅᒪᔾᔪᑎᓂᒃ 

ᖃᑉᓗᓈᑑᖓᑉᓗᒍ ᖃᐅᔨᓴᐃᓂᕐᒥᑦ ᐅᓂᑉᑳᖅ 

ᐅᒥᖕᒪᖕᓄᑦ Boothia ᓄᕗᐊᓂᑦ 

ᐱᓕᕆᐊᖑᓚᐅᖅᑐᖅ ᐋᒋᓯ 2017-ᒥᑦ.  

ᓯᕗᓪᓕᐅᓚᐅᖅᑐᑦ ᑎᑎᕋᖅᑕᐅᓯᒪᔪᑦ 

ᖃᑉᓗᓈᑎᑑᖅᑐᖅ ᐊᔾᔨᖓ ᐅᓂᑉᑳᑉ ᐃᓚᐅᔪᖅ 

ᑕᑯᒋᐊᕐᕕᐅᖃᑦᑕᕐᓂᐊᕐᓗᓂ. 

ᑐᑭᓯᐅᒪᔾᔪᑎ 

Boothia ᓄᕗᐊ ᐆᒃᑑᑕᐅᔪᖅ ᐅᒥᖕᒪᐃᑦ 

ᑲᑎᒃᑲᓐᓂᖅᐸᓪᓕᐊᓕᕐᓂᖏᓐᓄᑦ 

ᐃᓂᑐᖃᕆᕙᓚᐅᖅᑕᖏᓐᓄᑦ.  1985-ᒥᑦ, 

Boothia ᓄᕗᐊ ᖃᐅᔨᒪᔭᐅᓚᐅᖅᑐᖅ 

ᐅᒥᖕᒪᒃᑕᖃᖅᐸᓚᐅᖏᓐᓂᖓᓄᑦ.  ᐅᑭᐅᑦ ᖁᓖᑦ 

ᑭᖑᓂᐊᒍᑦ, 61 ᐅᒥᖕᒪᖕᓂᒃ ᑕᑯᕝᕕᐅᓚᐅᖅᑐᖅ 

ᑲᑎᔾᔪᑎᓂᕐᒥᑦ ᓈᓴᐃᓂᖃᖅᑎᓪᓗᒋᑦ 

ᓇᓚᐅᑦᑖᖅᑕᐅᔪᑦ 544-ᓂᒃ ᓂᕐᔪᑎᑕᖃᖅᖢᓂ, 

ᐊᒻᒪᓗ ᐊᒥᓱᙳᖅᐸᓪᓕᐊᖏᓐᓇᖅᑑᔭᖅᖢᑎᒃ.  

ᓯᓚᐅᑉ ᖃᓄᐃᓐᓂᖓ Boothia ᓄᕗᐊᓂᑦ 

ᓈᒻᒪᒃᑑᔭᖅᑐᖅ ᐅᒥᖕᒪᖕᓂᒃ 

ᐱᕈᖅᐸᓪᓕᐊᑎᑦᑎᑉᓗᓂ. 

ᑕᓗᕐᔪᐊᖅ ᓄᓇᓕᑐᐊᖑᔪᖅ ᒪᖃᐃᖃᑦᑕᖅᑐᑦ 

ᑕᒡᕙᓃᑦᑐᓂᒃ.  ᑕᓗᕐᔪᐊᕐᒥᑦ ᒪᖃᐃᑏᑦ 

ᐅᖃᖅᓯᒪᔪᑦ ᐅᒥᖕᒪᖕᓂᒃ ᐊᒥᓲᓂᖅᓴᐅᓕᖅᑐᓂᒃ 

ᑕᑯᖃᑦᑕᖅᖢᑎᒃ.  ᐃᓱᒫᓘᑎᖃᖅᑐᑦ ᐅᒥᖕᒪᐃᑦ 

ᐱᐅᖏᑦᑐᒃᑯᑦ ᐊᒃᑐᖅᓯᓂᖃᕐᓂᐊᕐᓂᖏᓐᓄᑦ 

ᑐᒃᑐᐃᑦ ᓄᕐᕆᐅᕐᕕᖏᓐᓂᒃ Boothia ᓄᕗᐊᓂᑦ.  

ᐃᓄᐃᑦ ᐱᖅᑯᓯᒃᑯᑦ ᖃᐅᔨᒪᔭᖓᑦ ᐃᓂᐅᔪᒧᑦ 

ᐅᒥᖕᒪᐃ ᐃᓇᖐᓯᒪᔪᑦ ᑐᒃᑐᐃᑦ 

ᐃᓂᒋᕙᒃᑕᖏᓐᓂᑦ. 

ᐊᑐᖅᖢᒋᑦ ᓄᓇᓕᖕᒥᐅᑦ ᖃᐅᔨᒪᔭᖏᑦ, 

ᕿᒥᕐᕈᓂᖅᑕᖃᒃᑲᓐᓂᕆᐊᖃᖅᑐᖅ ᑕᐃᒪᐅᔪᓂᒃ 

ᐅᒥᖕᒪᒍᖕᓇᐅᑎᓂᒃ (TAH) 66-ᖑᔪᓂᒃ, 

ᒫᓐᓇᐅᔪᖅ ᐊᐅᓚᑦᑎᓂᕐᒧᑦ ᑐᕌᖓᔪᓂᑦ.  

ᑕᓗᕐᔪᐊᕐᒥᑦ ᒪᖃᐃᑏᑦ ᐊᒥᓱᙳᕆᐊᖁᔨᔪᑦ 

ᐅᒥᖕᒪᒃᑕᐅᖃᑦᑕᖅᑐᓂᒃ ᐊᒥᓱᙳᓗᐊᖁᓇᒋᑦ 

ᐊᒻᒪᓗ ᑐᒃᑐᐃᑦ ᓄᕐᕆᐅᕐᕕᖏᑦ 

ᐊᓯᐅᔨᑦᑕᐃᓕᓗᒋᑦ.  ᖃᐅᔨᓴᐃᒃᑲᓐᓂᕐᓂᖅ  

 

ᐅᒥᖕᒪᐃᑦ ᖃᑉᓯᐅᓂᖏᓐᓄᑦ MX-08-ᒥᑦ 

ᖃᐅᔨᓴᒃᑲᓐᓂᕆᐊᖃᖅᑎᑦᑎᔪᖅ TAH-ᒥᑦ. 

ᐱᓕᕆᐊᖑᔪᒪᔪᑦ 

ᐱᓕᕆᐊᖃᕈᒪᔪᖅ ᐃᓱᒫᓘᑎᒋᔭᖏᓐᓂᒃ ᐃᓄᐃᑦ, 

ᐊᒻᒪᓗ ᑐᓂᓯᓗᓂ ᓄᑖᓂᒃ ᓱᓇᑐᐃᓐᓇᓕᕆᓂᕐᒧᑦ 

ᑐᑭᓯᐅᒪᔾᔪᑎᓂᒃ 2017-ᒧᑦ.  ᑕᐃᒪᓐᓇᒧᑦ 

ᖃᐅᔨᓴᐃᓂᖃᕈᒪᔪᑦ MX-09-ᒧᑦ 

ᐃᒪᓐᓇᐃᓐᓂᐊᕐᓗᓂ:  

1. ᖃᐅᔨᓗᒋᑦ ᑲᑎᓗᒃᑖᖅᖢᒋᑦ 

ᓇᓚᐅᑦᑖᖅᑕᐅᔪᑦ ᐅᒥᖕᒪᐃᑦ 

2. ᖃᐅᔨᓗᒋᑦ ᐅᒥᖕᒪᐃᑦ 

ᓇᒧᙵᐅᖃᑦᑕᕐᓂᖏᑦ ᐊᒻᒪᓗ 

ᐊᒥᓲᓂᖏᑦ; ᐊᒻᒪᓗ 

3. ᖃᐅᔨᓗᓂ ᓄᕐᕋᐃᑦ ᐃᓐᓇᕐᓄᑦ 

ᖃᓄᐃᓐᓂᖓ ᐊᒻᒪᓗ ᖃᑉᓯᐅᑎᒋᓂᖏᑦ 

ᑲᑎᒪᔪᑦ. 
 

ᐊᑐᖅᑕᐅᔪᑦ 

ᖃᐅᔨᓴᐃᕝᕕᐅᔪᖅ 

ᖃᐅᔨᓴᐃᕝᕕᐅᔪᖅ ᐅᒥᖕᒪᖕᓂᒃ ᐊᐅᓚᑦᑎᓂᖅ MX-

08, ᐃᓚᐅᑉᓗᑎᒃ Boothia ᓄᕗᐊ ᐊᒻᒪᓗ 

ᐃᓚᖓ ᓄᓇᖅᐸᓯᒃᑐᖅ.  ᐃᓂᐅᔪᖅ 

ᐊᑯᓐᓂᖓᓃᑦᑐᖅ M’Clintock ᓱᑉᓘᑉ ᐱᖓᖕᓇᒧᑦ 

ᐊᒻᒪᓗ ᐃᒪᖓᓄᑦ Boothia ᑲᓇᖕᓇᒥᑦ, 

ᐊᕕᒃᓯᒪᑉᓗᓂᓗ MX-06-ᒥᑦ ᐅᐊᖕᓇᒧᑦ Bellot 

Strait-ᑯᑦ.  ᓂᒋᖅᐸᓯᐊᓂᑦ ᑭᒡᓕᐅᔪᖅ MX-08 

ᐃᓚᐅᔪᖅ ᐅᒥᖕᒪᖕᓂᒃ ᐊᐅᓚᑦᑎᓂᖅ MX-11-ᒧᑦ. 

ᓇᓴᐃᕝᕕᐅᔪᖅ 

 ᐊᖏᓛᒃᑰᖅᑎᓐᓂᐊᕐᓗᒍ ᖃᐅᔨᓴᐃᕝᕕᐅᔪᖅ, 

ᓂᕆᐅᒋᔭᐅᔪᑦ ᐅᒥᖕᒪᐃᑦ ᓇᒧᙵᐅᖃᑦᑕᕐᓂᖏᑦ 

ᐱᔭᐅᓚᐅᖅᑐᑦ ᖃᐅᔨᓴᐃᕝᕕᐅᓯᒫᓂᒃᑐᓂᑦ, 

ᒪᖃᐃᑏᑦ ᖃᐅᔨᓯᒪᔭᖏᓐᓂᑦ, ᐊᒻᒪᓗ ᐃᓄᐃᑦ 

ᐱᖅᑯᓯᒃᑯᑦ ᖃᐅᔨᒪᓂᖏᓐᓂᑦ.  ᐃᓄᐃᑦ 

ᖃᐅᔨᒪᓂᖏᑦᑎᒍᑦ, ᐅᒥᖕᒪᐃᑦ ᐊᒥᓱᙳᖅᓯᒪᔪᑦ 

ᐊᒻᒪᓗ ᓇᓂᑐᐃᓐᓈᓕᖅᑐᑦ Boothia ᓄᕗᐊᓂᑦ.  

ᒪᓕᒃᖢᒍ ᐊᓯᐊᙳᕐᓂᐅᔪᖅ, ᑕᒪᐃᓐᓂᑦ 

ᐊᐅᓚᑦᑎᓂᖅ ᓈᓴᐃᓚᐅᖅᑐᖅ 20%-ᖑᔪᒥᑦ, 8 

ᑭᓛᒥᑕᓂᒃ ᐃᓂᑕᖃᖅᖢᑎᒃ ᐊᑯᓐᓂᖏᓐᓂᑦ 

ᑲᑎᔾᔪᑎᓂᑦ, ᐊᓯᐊᓂᒃ ᐱᑕᖃᙱᖦᖢᓂ 

ᐊᔾᔨᒋᙱᑕᖓᓂᒃ ᐊᓯᐊᓄᐊᕐᓂᕐᒧᑦ (ᐊᔾᔨ 1). 

ᐊᔾᔨ 1: ᑲᑎᔾᔪᑎᓃᑦ ᑎᖕᒥᓲᒃᑯᑦ ᐋᒋᓯ 2017-ᒥᑦ, ᑕᑯᒃᓴᐅᔪᑦ 

20% ᖃᐅᔨᓴᖅᑕᐅᔪᑦ, ᐅᒥᖕᒪᖕᓂᒃ ᐊᐅᓚᑦᑎᓂᖅ MX-08-

ᒥᑦ. 

ᑎᖕᒥᓲᖅ ᐊᑐᖅᑕᐅᔪᖅ 

ᐋᖅᑭᐅᒪᔪᑦ ᑲᑎᔾᔪᑎᓂᕐᓂᑦ ᖃᐅᔨᓴᐃᓃᑦ 

ᑎᖕᒥᓲᒃᑯᑦ ᐊᑕᐅᓯᕐᒥᒃ ᐃᑯᒪᓕᒃ 

ᐃᖏᕐᕋᓂᖓᒎᓚᐅᖅᑐᖅ; ᐃᖏᕐᕋᔾᔪᑎᑦᑎᐊᕙᒃ.  

ᑲᑎᔾᔪᑎᓃᑦ ᖃᐅᔨᓴᖅᑕᐅᓚᐅᖅᑐᑦ 160 

ᑭᓛᒥᑕ/ᐃᑲᕐᕋᒥᑦ ᖁᑦᑎᖕᓂᖃᖅᖢᓂ 121 

ᒦᑕᓪᓗᐊᑦ ᓄᓇᐅᑉ ᖁᓛᓂᑦ.  ᑲᑎᔾᔪᑎᓂᕐᓂᑦ 

ᐃᓚᐅᓚᐅᖅᑐᑦ 800 ᒦᑕᐃᑦ ᐊᑐᓂ ᓴᓂᖏᓐᓂᑦ 

ᑎᖕᒥᓲᑉ.  ᑕᐅᑐᒃᑐᑦ ᑕᒪᐃᓐᓂᑦ ᓴᓂᖓᓂᑦ 

ᑎᖕᒥᓲᑉ ᕿᓂᖅᓴᐃᔭᕆᐊᖃᐃᓐᓇᓚᐅᖅᑐᑦ, 

ᓇᓂᓯᓗᑎᒃ, ᐊᒻᒪᓗ ᓈᓴᕐᓗᒋᑦ ᐅᒥᖕᒪᐃᑦ ᐊᒻᒪᓗ 

ᓄᕐᕋᐃᑦ.  ᖃᑯᑎᒃᑯᑦ ᑕᑯᔭᐅᔪᑦ ᑐᒃᑐᐃᑦ, ᓇᓄᐃᑦ, 

ᖃᕝᕖᑦ, ᐊᒻᒪᓗ ᐊᒪᕈᐃᑦ 

ᑎᑎᕋᐅᓯᐅᖃᑦᑕᓚᐅᖅᑐᑦ. 

ᖃᓄᐃᖓᓃᑦ 

ᓇᒧᙵᐅᓯᒪᓂᖏᑦ 

ᓈᓴᐃᓂᖃᓚᐅᖅᑐᑦ ᑕᓗᕐᔪᐊᕐᒥᑦ ᐋᒋᓯ 7-ᒥᑦ 12-

ᒧᑦ, 2017-ᒥᑦ.  ᓈᓴᐃᑎᓪᓗᒋᑦ, 170 ᑲᑎᒪᔪᐃᑦ 

ᐅᒥᖕᒪᐃᑦ ᑕᑯᔭᐅᓚᐅᖅᑐᑦ, 

ᑲᑎᔾᔪᑎᓂᕐᒥᐅᙱᖦᖢᓂ.  ᐊᒥᓲᓂᖅᓴᐃᑦ 

ᐅᒥᖕᒪᐃᑦ, 16-19-ᖑᓚᐅᖅᑐᑦ ᐃᓐᓇᐃᑦ, Cape 

Farrand-ᒥᓗᐊᖑᓚᐅᖅᑐᖅ Abernethy Bay-ᒧᑦ 

40 ᑭᓛᒥᑕᓂᒃ ᐅᖓᓯᒃᑎᒋᑉᓗᑎᒃ ᓯᒡᔭᙵᑦ.  

ᓯᕗᓪᓕᖅᐹᒥᑦ ᐅᒥᖕᒪᐃᑦ ᑎᑎᕋᐅᓯᐅᓚᐅᖅᑐᑦ 

ᓂᒋᐊᓂᑦ Cape Cambridge-ᒥᑦ, ᖃᓂᑦᑐᖅ 

Acland Point-ᒧᑦ ᓂᒋᖅᐸᓯᓛᖑᔪᒥᑦ 

ᑲᑎᕐᒪᑉᓗᑎᒃ (ᐊᔾᔨ 2). 



 
 
 

 
 

 
  

ᐊᕙᑎᓕᕆᔨᒃᑯᑦ 

ᐊᔾᔨ 2: ᐅᒥᖕᒪᐃᑦ ᓇᒧᙵᐅᓯᒪᓂᖏᑦ, ᑲᑎᔾᔪᑎᓂᕐᒥᑦ 

ᐊᒻᒪᓗ ᑲᑎᔾᔪᑎᓂᕐᒥᐅᙱᑦᑐᖅ, ᐊᐅᓚᑦᑎᓂᖅ MX-08-ᒥᑦ 

ᓈᓴᐃᓂᕐᒥᑦ, ᑲᑎᕐᒪᔪᑦ ᓂᕐᔪᑏᑦ ᐃᓂᓕᐅᖅᑕᐅᓚᐅᖅᑐᑦ 

ᑲᑎᕐᒪᑉᓗᑎᒃ 0-1, 2-7, 8-11, 12-15-ᓄᑦ ᐊᒻᒪᓗ 16-19-ᓄᑦ 

ᓂᕐᔪᑏᑦ. 

ᑲᑎᒪᔪᑦ ᖃᓄᐃᖓᓂᖏᑦ ᐊᒻᒪᓗ 

ᓇᓚᐅᑦᑖᖅᑕᐅᔪᑦ 

ᐊᒥᓲᓂᖅᓴᐃᑦ ᑲᑎᒪᔪᑦ ᑕᑯᔭᐅᓚᐅᖅᑐᑦ 

ᐊᒥᓲᙱᑦᑑᑕᐅᓚᐅᖅᑐᑦ 2-ᓂᒃ 7-ᓄᑦ ᐃᓐᓇᐃᑦ.  

ᐊᒥᓱᓂᑦ ᐊᑕᐅᓯᙳᖅᖢᒍ ᓈᓴᐅᑎ ᖃᑉᓯᐅᓂᖏᑦ  

 

 

 

 

 

ᐃᓐᓇᐃᑦ (+1 ᐅᑭᐅᓖᑦ ᐅᖓᑖᓄᓪᓗ) ᑲᑎᒪᔪᓂᑦ 

5 ± 4.45 (S.D.)-ᖑᓚᐅᖅᑐᑦ.  ᐃᔨᒃᑯᑦ 

ᓈᓴᐃᓂᖃᖅᑎᓪᓗᒋᑦ 702 ᐃᓐᓇᐃᑦ ᐅᒥᖕᒪᐃᑦ  

ᓈᓴᖅᑕᐅᓚᐅᖅᑐᑦ ᑲᑎᔾᔪᑎᓂᕐᒥᑦ.  ᑕᐃᒪᓐᓄᑦ, 

ᐅᒥᖕᒪᐃᑦ ᐊᒥᓲᑎᒋᓂᖏᑦ ᖃᐅᔨᓴᐃᕝᕕᐅᔪᒥᑦ 

ᐊᑦᑎᖕᓂᖃᓚᐅᖅᑐᑦ 0.084 

ᐅᒥᖕᒪᐃᑦ/ᑭᓛᒥᑕᐃᑦ2-ᒥᑦ.  ᓇᓚᐅᑦᑖᖅᑕᐅᔪᑦ 

ᖃᑉᓯᐅᓂᖏᓐᓄᑦ ᐅᒥᖕᒪᖕᓂᒃ ᐊᐅᓚᑦᑎᓂᖅ MX-

08-ᒥᑦ 3,649 ± 316 (S.E.)-ᖑᔪᑦ (ᐊᔾᔨ 3).  

ᑕᑯᒃᓴᐅᑎᑦᑎᔪᖅ ᑭᖑᓪᓕᖅᐹᒥᑦ 

ᓇᓚᐅᑦᑖᖅᑕᐅᖕᒪᑕ ᐊᒥᓱᙳᕆᐊᕐᔪᐊᖅᓯᒪᔪᑦ.  

ᖃᐅᔨᔭᐅᔪᑦ ᒪᖃᐃᑎᓄᑦ ᐃᑲᔪᖅᑕᐅᔪᑦ 

ᖃᐅᔨᔭᐅᔪᓄᑦ ᓈᓴᐃᓂᕐᒥᑦ.  

ᐃᒪᓐᓈᖅᑑᑏᑦ 

ᐊᑐᖅᖢᒋᑦ ᖃᓄᐃᖓᓂᐅᔪᑦ ᐊᒻᒪᓗ 

ᐅᖃᖃᑎᖃᕐᓃᑦ ᑕᓗᕐᔪᐊᕐᒥᐅᓂᑦ ᐊᒻᒪᓗ 

ᑕᓗᕐᔪᐊᕐᒥᑦ ᐆᒪᔪᓕᕆᔨᐊᓛᒃᑯᓐᓂᑦ, 

ᐊᕙᑎᓕᕆᔨᒃᑯᑦ ᐃᒪᓐᓈᖅᑐᐃᔪᑦ: ᓄᓇᕗᒻᒥ 

ᓂᕐᔪᑎᓂᒃ ᐊᐅᓚᑦᑎᔨᒃᑯᑦ ᐊᒥᓱᙳᕆᐊᖅᓯᓗᑎᒃ 

TAH-ᒥᑦ 66-ᓂᑦ 275-ᓄᑦ 

ᐅᒥᖕᒪᒃᑕᐅᔪᖕᓇᖅᑐᓄᑦ ᐅᒥᖕᒪᖕᓂᒃ ᐊᐅᓚᑦᑎᓂᖅ 

MX-08-ᒧᑦ. 
 
 
 
 
 
 
 
 
 
 
 
 
 
 
 

ᐊᔾᔨ 3: ᐅᒥᖕᒪᐃᑦ ᖃᑉᓯᐅᓂᖏᑦ ᓇᓚᐅᑦᑖᖅᑕᐅᔪᑦ MX-08-ᒥᑦ ᐅᑉᓗᐃᑦ ᐊᓂᒍᖅᐸᓪᓕᐊᔪᓂᑦ, 

ᓇᓚᐅᑦᑖᖅᑕᐅᔪᑦ ᑎᖕᒥᓲᒃᑯᑦ ᓈᓴᐃᓂᕐᓂᑦ 1985-ᒥᑦ 2017-ᒧᑦ 
 


